
Ula Na Telapugua’tieg, Mawagnumta’tieg aq
 Mawiapoqnmatultieg Gespe’gewa’gigewei Saqamawuti

Gespeʼgewaʼgigewei Saqamawuti

Toqo tujiw:
Migmewaq me  ̓mestiasusultijig ula Gespeʼgewaʼgig, ugtejgewei maqamigew Miʼgmaʼgig. Me  ̓mnaq ejiglignmuetueg gis na naqtmueg, tet na wetapegsultieg aq tleiawultieg muta neʼgaw gis  ̓
angweiugsieg aq angoʼtmeg taʼn teʼsg maqmigew, mniguʼl, ugjuʼsn samqanl aq weʼgaw taʼn goqwei maqamigewigtug wejiepgeniaq.

Miʼgmewaq Gespeʼgewaʼgig aq elegeʼwitewaq mawgopitaʼpnig aq ilaguntmaʼtipnig ugjit wantaqoʼti aq witapegalʼtinew, na musgaʼtegetoq taʼn goqweʼl ginueweʼl, aq wejguʼaqmultiʼgul toqo 
mawaʼtoq taʼn gis tlalsumsultitesnu aq gis eʼwʼtesnen apoqnmasultieg aq ugjit taʼn tel puguwaʼsij Miʼgmewaʼj.

Ula Saqamaq tleʼg Esgenoopetitj, Oinpegigoig, Gesgapegiag, Gespeg Listuguj, Metepnagiag, Natoaganeg aq Ugpiʼganjig na Gespeʼewaʼgigewei Saqamawuti. Taʼn mawlugutijig ugjit 
lluwinegewei maqamigew Miʼgmaʼgi aq melgignewaʼtutitl wejguwaʼqmultiml, taʼn goqwei ilagnutmaʼtimgewʼl glaman uliapoqnmuataq mimajuinuʼg ugtnnueʼgatimuaq.

Mawiespeʼg tplutaqan Ganata gisuteget ugjit na Nnuʼg aq Gpnoʼlewaq ilagnutmaʼtinew pileʼl taʼn telinstasimgl aq nstʼmasewaqann, aq taʼn tlieʼwasgtal Nnuweieʼl wejguʼwaqamultimgl aq saʼq 
elegeʼwiteweʼg giʼs agnutmaʼtimgeweʼl aq Nnuweiei alsutaqan.

Mawiespeʼg tplutaqan Ganata telimaji Gpnoʼlewaq amujpa gelulujig aq wejiulapesultijig taʼn goqweʼl wejguʼwaqamultimgl msʼt Nnuʼg Ganata.

Ganata aq negetl gpnoʼlewutiʼl taʼn gisaʼtoq Ganada weligjiʼtuʼtij Nnuweiei alsutaqan eteg, taʼn goqwei ilagnutmaʼtimgewʼl  aq wejguʼwaqamultimgl Miʼgmeweʼl Gespeʼgewaʼgig. Gatu siaw 
tlqamigsultijig aq teli angitaʼsultijij na jiloʼtmugsiʼg  wejguʼwaqamultimgl, alsutaqan aq taʼn teltaʼsultiʼgw gis menuegettesnu gelulugsiʼgwig aq mo gisi ulapesultiʼwg wejguʼwaqamultiʼgul, 
alsutmuʼgl aq taʼn teltaʼsultiʼgw gis menuegettesnu.

Mawiespeʼg tplutaqan Ganata gisitplutg na Gpnoʼl ma nugu gisi pepsiteʼtmugl wejguʼwaqamultimgl, alsutaqan aq taʼn teltaʼsultiʼgw gis menuegettesnu.

Telsumujig Gpnoʼlaq ugjit gisi ulapesultinenu wejguʼwaqamultimgl alsutaqan aq taʼn teltaʼsultiʼgw gis menuegettesnu aq amujpa ignumsiʼgw tepiaq je tlia  ̓maw negetl taʼn giʼs teplutasʼgʼl aq 
gisutaqan ugjit negmow.

NIGE  ̓WEJA̓ TEGEMG GISGUG GESPʼEGEWA̓ GIGEWEI SAQAMAWUTI 
1) Amujpa  Miʼgmewaʼj ula Gespeʼgewaʼgi miʼwatasit aq 
eʼwasg gepmiteʼtaqan, wantaqoʼti aq ulteʼtaqan taʼn tujiw 
Gpnoʼl goqwei getu saʼseʼwaʼtoq gisna getu  ̓ pgoqjoʼg 
goqwei taʼn gisi asgoʼtal wejguʼwaqamultimgl, alsutaqan aq 
teltaʼsultiʼgw gis menuegettesnu.

2) Wejguʼwaqamultimgl ginu, aq ewiʼgasʼg nisisgaʼq je 
naʼnewei telsutegeg Ganataewei mawitplutaqan.

3) Taʼn tel glultimg aq ulapesultimg elugweg etuwiw ugjit egt 
mimajuinuʼminaq. Na teliaq na pemgigjitaʼtesnug Ganataewei 
mawitplutaqan taʼn telueg aq ugji gisaʼtasʼgʼttew etplutaqan 
lugwen ugjit Miʼgmeweʼl wejguʼwaqamultimgl, alsutaqan aq 
teltaʼsultiʼgw gis menuegettesnu, aq elg nenasʼgtn taʼn telteg 
ulapesultinenu aq unjig laʼtasʼtn wejguʼaqamultimg ugjit 
taʼn teli assusulttimg egt gpnoʼlminu aq gisi ulmimajultinenu 
Miʼgmawei Gpnoʼlewuti aq igtigl Gpnoʼlewutiʼl.

4) Taʼn tujiw Gpnoʼlewaq gegnuaʼtaqatiʼtij amujpa eʼwasʼgtʼtal 
negtl taʼn telwegegl ugjit gigt Gpnoʼlewaq aq Miʼgmewaq 
gisagnutmaʼtinenu ugjit Miʼgmeweʼl wejguʼwaqamultimgl, 
alsutaqan aq taʼn teltaʼsultiʼgw gis menuegettesnu

5) Ugjit taʼn teli ulapesultiʼgw aq taʼn tel gnuwaʼtugsiʼgwig 
Gpnoʼlewaq, epjiliw ugjit weget taʼn tel taʼsultimg naʼtali 
asgaiwatal Miʼgmewajl ma pas gisi asuagnutmaʼtimtnug 
pisuwiw gisna wiaqoʼlugsiwg maw esgwiet mimajuinu taʼn 
etlewoʼgtiʼtij. Amujpa giasgiwewel tel weget eʼwasʼgl ugjit 
gigjipipaniman nujoʼtaqatijij aq ugjoʼtmnew wejitun taʼn tli 
ulapesitew Miʼgmewaʼj maw negetl taʼn welteʼtasʼgl.

6) Ugjit negmow Miʼgmewaʼj taʼn tel gigjagutg aq taʼn teli 
angoʼtg umʼtgimuaq taʼn tesʼg maqamigew maw taʼn goqwei 
ugtinneg piteg gisna wesgitug eteg, aq maw samqanl, mniguʼl 
aq ugjuʼsn aq elg maw taʼn teʼsg  mimajig ula Gespeʼgewaʼgig 

eluignegewei Saqamawuti ula Miʼgmaʼgig. Na nutaʼq ugjit 
Miʼgmewaʼj naspin taʼn etli ilsutaqatimgl ges mu talaʼtasʼgtnug 
neget taʼn negm angoʼtg Miʼgmewaʼj umʼtgig.

7) Usguʼtasʼg goqwei ugjit lugowaqan lʼtasʼgtn gisna 
maqamigeg goqwei getu lugwatasʼg gisna Gpnoʼlewaq 
getu ilsutmiʼtij ugjit piluwei eʼwmnew maqamigew amujpa 
gisasgiwewel eʼwasʼgl ugjit gnuatugsinenu aq tepiaq taʼn 
tleigan gnuwaʼtugsiw ugjit uliajuʼtmnenu.

8) Piamiw aq igtigl pugwel taʼn teluegl ula wiʼgatign amujpa 
Gpnoʼlewaq gegnuʼwaʼtugsiʼgiwg ginu aq egt Nnueʼgattiminal 
gisi ulapesultitesnug ges mo unjig elianuq goqwei ugjit 
llugowaqan taʼn telitasʼg aq ges mo Gpnoʼl igimuagw wen 
epqojoʼtmnew goqwei gmʼtginu aq egt Nnueʼgattiminal gisi 
ulapesultitesnug.

9) Ugjit tetapuaʼtasʼgtn aq ugjit gluʼlgtn gnuaʼtaqan msnmnenu, 
amujpa Gpnoʼlaq ignmugsiʼwg taʼn teʼsg gnuwaʼtaqan 
geggunmitij aq amujpa tepiaq suliewei aq tepiaq geggnuamuʼg 
apoqnmatimg ugjit gisi ullugutinenu taʼn tujiw agnutmaʼtimg 
ugjit taʼn tel gnuwatugsing aq taʼn ulapesultimg wesgoʼtasʼg, 
me gaqisg agnutmaʼtitesnug ugjit ultetasʼgtn gisaʼtasʼg.

10) Mawiespeʼg etplutaqan Ganata gis tlimaji Gpnoʼlaq 
amujpa eʼwmiʼtij taʼn tel nigan pugutmiʼtij Gpnoʼewei 
ilsuaqan ugjit ula goqwei maqamigeg wejigpgeniaq aq ugjit 
eʼwmnew ula mlgignoʼti taʼn teli ganaʼtmgʼl tetaʼtimgl 
ugjit msʼt Nnug taʼn maw getlamiteʼtasʼg wetpmitamg 
etplutaqan tel sumajig Gpnoʼlaq iginmugsinenu tepiaq ugjit 
gisi eʼwmnenu wejguʼwaqamimgl alsutaqan aq Miʼgmewaʼj 
teltaʼsit menuegettew Gespeʼgewaʼgig.

11) Giʼs gisiteʼmegl aq meʼwesgoʼtmegl taʼn telpuwatmeg 
tlieʼwasgtn genuaʼtaqan aq pewatmeg siaw majugwatasʼgtn 

ula nmʼtginaq. Giʼs apoqnmuatesnu Gpnoʼlaq aq igtigig taʼn 
telitasʼgl negetl eʼwasʼgttal ugjit me ulinsʼtatultinen glamen 
msʼt wen ulapetal. Na ula ugjiatew mesaqanwiʼgasʼg taʼn 
getu tlaʼtaqatimg aq gnuaʼtew taʼn getuʼtlaʼtaqatimg aq taʼn 
tlipijaʼtasʼgttew, taʼn tluwasʼgttew aq taʼn goqwei eʼwasʼgttew, 
taʼn pewatasʼg tlian aq taʼn tlmajugwatasʼgttew taʼn goqwei 
getuʼjiʼtasʼg.

12) Taʼn tujiw teʼs gaqaʼtasg newte  ̓ ula mawagnutmaʼtimg 
aq taʼn teli ulapesultimg. Telteʼtmeg gisagnutmatesnen 
ugjit etuwiw ulteʼtmn goqwei Gpnoʼlaq aq msʼt wen 
welteʼlg. Gatu mu  ̓ na tlianug, puwalatesneg Gpnoʼlaq 
ignmugsinwnu mesaqnwiʼgasg taʼn negmow telpugltiʼtij 
aq taʼn tel saʼseʼwaʼtuʼtij ugtplutaqnmual ugjit Nnuweieʼl 
wejguʼwaqamultimgl, alsutaqan aq tel taʼsultiʼgw gis 
menuegettesnu, aq elg asitemmugsinenu ugjit negetl taʼn gis 
wiʼtmuʼgl ugjit taʼn teli ulapesultimg Miʼgmawultimg aq elg 
Gpnoʼl taʼn tliaʼtegepugjit taʼn teligwjoʼtg gisi ulapesultinenu

13) Taʼn nasitaieg gegnuaʼtaqan aq welapesultimg mu 
teluenug na taʼn goqwei wesgoʼtmiʼtij Gpnoʼlewaq gluʼlttew 
ugjit ninen aq ignmattesnen iganasʼgtn. Mu  ̓tlaʼtaqatiʼgw taʼn 
telteg ula Telapuguaʼtieg amujpa eʼwutesnen msʼt goqwei 
gisieʼwumeg ugjit ngaʼqtunen taʼn teʼsg goqwei wesgowaʼsg 
ula maqamigewigtug wejiepgeniaq, gisna taʼn goqwei 
Gpnoʼlaq getu ugsuaʼtuʼtij gisna getu eʼwmiʼtij ula gmtginaq, 
ugtuapsultitesnu taʼn weʼgwi gisipgwatuʼg.

14) Ula Telapugweieg gelteʼmegl msʼt Nnuweieʼl 
wejguʼwaqamultimgl, alsutaqan aq taʼn teli ulapesultimg, aq 
muʼetlingaʼqsgtnug naʼtel. Ula Telapugweieg ugjit taʼn getu 
tlaʼtaqatieg mugtantuegl Nnuweieʼl wejguʼwaqamultimgl, 
alsutaqan aq taʼn teli ulapesultimg.

15) Ula taʼn Telapugweieg gisi anguaʼtesnen taʼn telnutaieg.

Ugwisunmual mesaqnwiʼgmiʼtipnn Listuguj, na Gespeʼewaʼgigewei Saqamawuti 
ula tapuisgaʼqewie naʼgweg Nipniguʼs, Taʼpu Pituiptnaqanipungeg jel Nʼan.


